
Pætur Albinus

Teir mongu føroysku útisetarnir í 
Keypmannahavn hava seinastu 
mongu árini notið gott av ÍF 

Føroyum, sum einamest er kent fyri 
fótbóltin, men seinastu árini eisini 
hevur fingið hondbólt og fimleik við í 
útboðið av ítróttargreinum. Fimleikur 
er nýggjasta ítróttargreinin í føroyska 
útisetafelagnum, og er talan um eitt 
lið við nøkrum ungum kvinnum, sum 
manna eitt lið í estetiskum fimleiki.

Venjingarnar fara fyri tað mesta 
fram í lítlu venjingarhøllini á Oyra­
sundskollegiinum, men inn ímillum 
venja tær eisini í eini størri høll á 
Christianshavn.

Vunnið nógv
Liðið er mannað við níggju kvinnum, 
sum eru royndir fimleikarar heima 

í Føroyum, har tær hava umboðað 
Havnar Fimleikafelag, Ljósið og Støkk. 

Hesi seinastu fýra árini hevur tað 
eydnast liðnum at vunnið hópin av 
heiðursmerkjum. Fimm gullmerki eru 
vunnin í DM senior fri í rútmiskum fim­
leiki, sum tað eitur. Í DM í estetiskum 
fimleiki hava tær vunnið bronsu, 
og tað eina árið tær vóru heima á 
klettunum og luttóku í FM, vunnu tær 
silvur.

Fyri fáum vikum síðani luttóku tær 
aftur í DM í rútmiskum fimleiki. Hesa­
ferð gjørdust tær nummar tvey, men 
tær fingu besta karakterin í kappingini 
fyri framførsluna.

Lesnaðurin fremst
Hóast tær allar eru royndar og hava 
íðkað fimleik á høgum støði í fleiri 
ár, so er tað lesnaðurin, sum kemur 
í fremstu røð ímeðan tær nema sær 
útbúgving á flatlondum.

– Liðið er snikkað til lesandi, og 
er tað soleiðis altíð lesnaðurin, ið er 
hægst á raðfestingarlistanum. Við 
øðrum orðum vil hetta siga, at um 
tað ikki liggur fyri at koma til venjing 
vegna lesnað, uppgávu, roynd ella 
annað, so er tað í lagi, at ein ikki fær 
komið til venjing, sigur Jeanni Peter­
sen, sum er ein av fimleikarunum í ÍF 
Føroyum.

– Tó er tað eisini umráðandi, at 
venjingin er høgt á raðfestingarlist­

anum, soleiðis at ein altíð roynir at 
møta so væl upp til venjing sum tilber, 
leggur hon afturat.

Smáar umstøður
Hóast ein lítil og fitt høll er á Oyra­
sundskollegiinum, so eru hetta ikki 
júst tær bestu umstøðurnar til eitt 
fimleikalið. Men tær royna.

– Vant veðrur í høllini á Oyrasundi 
og í eini høll á Christianshavn. Vit 
hava einki teppi í hallunum og hølið 
á Oyrasundi er minni enn 13x13, ið er 
støddin á gólvinum til kappingarnar. 
Tí kann ikki sigast, at venjingarum­
støðurnar eru nøktandi, sigur Jeanni, 
men hevur tó hug at leggja afturat:

– Vit eru vanar at venja í hesum 
umstøðunum og duga væl at útnytta 
tað plássið, vit hava

Óhepnar
Tær á fimleikaliðnum venja tríggjar 
ferðir um vikuna. Hetta er færri enn 
mótstøðuliðini í donsku kappingunum, 
sum venja fimm ferðir um vikuna, men 
soleiðis er lívið sum lesandi og útiseti. 
Heldur enn at hava nógvar venjingar, so 
hugsavna tær á liðnum seg um at hava 
effektivar venjingar og at fáa so nógv 
burtur úr hvørjari venjing sum tilber.

Kappingarárið í ár hevur tó verið 
darvað av einum óhappi.

– Vit hava verið sera óhepnar í ár av 
tí, at ein av íðkaranum fekk ein knæ­
skaða tíðliga í fimleikaárinum, og tað 
hevur havt við sær, at tað ikki hevur 
verið møguligt hjá okkum at luttikið 
í øllum kappingunum, sigur Jeanni, 
sum tó vónar, at tær kunnu gera seg 
galdandi til heiðursmerkjaplássini. 

Áhugi
ÍF Føroyar Fimleikur hevur nú fýra ár 
á baki, og sambært Jeanni, so er fim­
leikinum lív lagað hjá útisetunum í 
Keypmannahavn.

– Síðani byrjað varð í 2012, er hug­
urin at gerast partur av liðnum vorðin 
alsamt størri, sigur hon.

Í løtuni eru tær níggju á liðnum og 
royna at fáa lesnaðin, venjingar og 
kappingar at passa saman.

Tær flestu á liðnum eru úr Tórs­
havn, men venjari teirra, Bodil Hans­
dóttir Heimustovu, er úr Runavík og 
hevur umboðað Støkk.

albinus@sosialurin.fo

